
НЯГЛЕДЗЯЧЫ НА “АРЭХІ”
У  Мінскай  і  Гродзенскай  абласцей  з’явіліся 

новыя  губернатары  —  Барыс  Батура  (да  ня
даўняга часу старшыня Савета Рэспублікі пар
ламента)  і  Сямён  Шапіра  (ужо  былы  міністр 
сельскай  гаспадаркі)  адпаведна.  Новым  стар
шынёй Савета Рэспублікі Нацыянальнага сходу 
выбраны  Анатоль  Рубінаў  (раней  ён  займаў 
пасаду  намесніка  старшыні  гэтай  структуры). 
Новым міністрам сельскай гаспадаркі стаў Мі
хаіл Русы, які ў свой час ужо займаў згаданую 
пасаду і сышоў з яе пасля “страшэннай” крыты
кі кіраўніка дзяржавы.

У ліпені 2003га Міхаіла Русага знялі “за не
выкананне даручэнняў кіраўніка дзяржавы аб 
забеспячэнні поўнай і своечасовай выплаты за
работнай платы работнікам аграпрамысловага 
комплексу рэспублікі і пагашэнні запазычанас
ці перад насельніцтвам і сельскагаспадарчымі 
арганізацыямі  за  здадзеную  сельскагаспадар
чую  прадукцыю,  а  таксама  за  фальсіфікацыю 
справаздачных даных па гэтых пытаннях”. Па
падала  “на  арэхі”  і  Сямёну  Шапіру  падчас  яго 
працы ў сельскагаспадарчай галіне.

ГОЛАД НЕ ЦЁТКА
Але, пэўна, кадравы голад, што называецца, 

не  цётка,  таму  і  прызначаюць  новых  старых 
кіраўнікоў.  Аляксандр  Лукашэнка,  праўда,  пе
раконвае  і  шырокую  грамадскасць,  і  падулад
ную  “вертыкаль”,  што  “не  трэба  тут  шукаць 
элементаў  “надзвычайшчыны”,  як  сцвярджа
юць  палітычныя  апаненты.  Па  меры  развіцця 
дзяржавы павінен ісці нармальны і натуральны 
працэс станаўлення і ўдасканалення кадравага 
патэнцыялу”.

Аднак  далёка  не  ўсе  згодны  з  гэтымі  кад
равымі  перастаноўкамі.  Напрыклад,  былы 
прарэктар  Белдзяржуніверсітэта  Анатоль 
Паўлаў лічыць,  што  многія  кіраўнікі  пасля 
пастаянных  арыштаў  сваіх  калег  проста  баяц
ца не тое што ісці на нейкія новыя вышэйшыя 
пасады, але і ўвогуле не жадаюць высоўвацца: 
“Шмат  маіх  знаёмых  кіраўнікоў  у  розных  галі
нах  адукацыі  і  народнай  гаспадаркі  банальна 
хочуць дацягнуць да пенсіі  і сысці на пакой, а 
не  пакараць  чарговыя  службовыя  вяршыні. 
Таму  апошнім  часам  і  адбываецца  ператасоў
ванне кіраўнікоў з адной пасады на іншую. На
колькі мне вядома, Русага ў свой час здымалі з 
пасады міністра сельскай гаспадаркі за даволі 
сур’ёзныя  правіннасці  ў  працы,  а  цяпер  яго 
зноў на гэтую ж пасаду ставяць. Нават за савец
кім часам такое было б абсалютна выключана”.

ТЭХНІЧНЫЯ КІРАЎНІКІ
Праўда, былы намеснік старшыні Мінскага абл

выканкама Аляксандр Ярашук, куратар аграрнага 
сектара  ў  гэтай  вобласці,  у  прызначэнні  М.Русага 
не  бачыць  асаблівага  канфармізму:  “І  М.Русы,  і 
С.Шапіра, якіх я асабіста няблага ведаю, далёка не 
горшыя міністры сельскай гаспадаркі і харчавання. 

ЦІ ДОЙДЗЕ ДА НАС 
АЗЕРБАЙДЖАНСКАЯ 

НАФТА?
Магчымасці транспар-

тавання азербайджанскай 
нафты ў Беларусь абмя-
ркуюць кіраўнікі дзвюх 
краін. Пра гэта паведаміў 
на прэсавай канферэнцыі 
амбасадар Азербайджа-
на ў Беларусі Алі Цеймур 
аглы Нагіеў. 

Амбасадар  Азербайджа
на прывёў наступныя лічбы: 
летась  тавараабарот  паміж 
дзвюма  краінамі  склаў  125 
мільёнаў  долараў.  Кіраўнікі 
ж дзяржаў лічаць, што гэтая 
лічба павінна вырасці да 500 
мільёнаў.  Найбольш  перс
пектыўны  шлях  тут  —  суп
рацоўніцтва ў энергетычнай 
сферы, у прыватнасці, закуп
ка  азербайджанскай  нафты 
ды ўдзел беларусаў у яе зда
бычы.

Спадар  Нагіеў  таксама 
паведаміў,  што  над  гэтым 
пытаннем  цяпер  інтэнсіўна 
працуюць  эксперты  абед
звюх  краін:  “Пачынаючы  з 
Міністэрства прамысловасці 
Азербайджана, Міністэрства 
эканомікі,  нафтавай  карпа
рацыі  і  заканчваючы  бела
рускімі экспертамі”.

Разам  з  тым  амбасадар 
даў  зразумець,  што  разліч
ваць  на  льготы  не  выпадае: 
“Азербайджан  узяў  шлях  на 
дыверсіфікацыю  паставак 
сваіх  энерганосьбітаў  на 
міжнародны  рынак.  Аднак 
гэтае  пытанне  будзе  выра
шацца  не  насуперак  нашым 
эканамічным інтарэсам”.

УЛАДЗІМІР ГЛОД

 ТОП-НАВІНА

1812 –  
ДАГЭТУЛЬ ДЛЯ 

НАС РАСІЙСКI

СТАР. 6

ПЕРАДВЫБАРНЫЯ РАКІРОВАЧКІ

Заканчэнне на стар. 3

Гучныя кадравыя прызначэнні на ключавыя пасады ў дзяржаве многія аналітыкі 
звязваюць з будучымі прэзідэнцкімі выбарамі.

БЕЛАРУСКАЯ ГАЗЕТА

Сталін з кадрамі разбіраўся як ніхто...

Апытанне

АЛЯКСАНДР КЛАСКОЎСКІ, АНАЛІТЫК: 

“З ПАРШЫВАЙ АВЕЧКІ ХОТЬ ПОЎСЦІ КАСМЫЛЬ”
— Лёс гэтага саюза незайздросны. Зразумела, што афіцыйны 

Мінск  выразна  прасёк,  што  ніякіх  танных  энерганосьбітаў  пад 
гэтай  шыльдай  не  будзе,  і  зараз  ён  пачынае  ўпірацца  рогам, 
разлічваючы  на  тое,  што  Масква  пойдзе  на  пэўныя  саступкі, 
бо для яе гэта праект найперш геапалітычны, а не эканамічны. 
Таму  беларускі  бок  трымаецца  прынцыпу  “з  паршывай  авечкі 
хоть поўсці касмыль”. Менавіта так было ў апошняй фазе саюз
нага будаўніцтва, калі Мінску ўдавалася “выціскаць” такіясякія 
прэферэнцыі. І тут, я думаю, у рэдукаванай форме паўторыцца 
сюжэт саюзнага будаўніцтва. Але ў рэшце рэшт прагматычныя 
інтарэсы беларускага кіраўніцтва спрацуюць на тое, што Мытны 
саюз будзе пахаваны. І для Масквы гэта драма. Для Беларусі, на
адварот, гэта адкрывае больш шырокія перспектывы для еўра
пейскага выбару.

 
ЯРАСЛАЎ РАМАНЧУК, ЭКАНАМІСТ: 

“МОЖАМ ПАЗБАВІЦЦА І СВАІХ ШАСЦІ МІЛЬЁНАЎ ТОН 
НАФТЫ”

—  Будучыні  няма.  Спадар  Пуцін,  пасутнасці,  убіў  крыж  у 
гэты  праект.  Расіяне  і  падыходзілі  да  яго  без  вялікіх  надзей,  а 
сёння стала відавочна, што спадар Лукашэнка заблакіраваў гэ
тую ініцыятыву, таму што ён зноў спрабаваў прасунуць праз яе 
магчымасць атрымання дармавых энерганосьбітаў і заставацца 
пры гэтым у ізаляцыі ад расійскага капіталу і канкурэнцыі з боку 
расійскіх тавараў. Больш такое не праходзіць, таму ў бліжэйшыя 
дватры  гады  сітуацыя  ў  нас,  я  думаю,  значна  пагоршыцца  — 
вырастуць цэны на газ і г.д. Калі і далей так пойдзе, то не будзе 
нават гэтых шасці мільёнаў тон нафты, якія Расія прадае нам без 
экспартных мытных пошлін.

ЛЕАНІД ЗЛОТНІКАЎ, ЭКАНАМІСТ: 

“МЫТНЫ САЮЗ МОЖА СТАЦЬ ПАЗІТЫЎНАЙ З’ЯВАЙ”
—  Гэты  Мытны  саюз  можа  стаць  пазітыўнай  з’явай  пры 

некалькіх  умовах.  Папершае,  калі  будзе  створана  агульная 
эканамічная  прастора  з  нізкімі  мытнымі  пошлінамі  і  без  та
рыфных абмежаванняў. Падругое — спрыяльныя ўмовы для 
бізнесу, як нашага, так і замежнага. Толькі такая ліберальная 
прастора  можа  садзейнічаць  стварэнню  агульнай  зоны  сва
боднага  гандлю  з  Еўрасаюзам.  Чым  большая  прастора,  тым 
лепшыя  ўмовы  для  развіцця  бізнесу.  Але  ў  нас  гэта  малаве
рагодна.

ІНЭСА СЯДЫХ, ЭКАНАМІСТ: 

“ДЛЯ РАСІІ ГЭТА ВЯЛІКІ ГЕАПАЛІТЫЧНЫ ПРАЕКТ”
— Для Расіі  гэта, напэўна, вялікі геапалітычны праект, а Бе

ларусі патрэбна не толькі танная нафта, а  і расійскі рынак для 
сваёй  прадукцыі,  ад  ёгурту  да  самазвала.  Для  Расіі  праблема 
яшчэ і ў тым, што Беларусь становіцца зборачным цэхам Кітая. 
Расіянам  гэта  не  падабаецца.  Што  з  беларускага  тэлевізара 
“Гарызонт” зроблена ўласна ў Беларусі? Хіба толькі кардонная 
скрыня, бо шрубы тут ужо не вырабляюць. І ўсё гэта павінна ісці 
ў Расію і не перашкаджаць патоку таннай нафты. 

Напэўна, марылася, што гэты саюз будзе аналагам Еўрапейс
кага мытнага саюза, калі нейкая Уладзівастоцкая кампанія змо
жа  на  польскабеларускай  мяжы  рабіць  мытнае  афармленне. 
Гэта  значыць,  усе  маскоўскія  тлустыя  мытнікі  пасылаюцца  на 
фіг, а беларускія тлустыя мытнікі тлусцеюць яшчэ больш. І з гэ
тым саюзам столькі пытанняў, у столькіх людзей адбіраюць звы
клы прыбытак, што нічога з такой задумы не атрымаецца. І свае 
нафтаперапрацоўчыя  магутнасці  беларусы  могуць  засунуць  у 
адно месца альбо прадаваць за рэальныя грошы, гэта значыць 
рэальна плаціць за працэсінг, ці ганяць з Венесуэлы пірогі з на
фтай. Вы заўважылі ў горадзе ўжо амаль пабудаваныя бензака
лонкі “Трайпл”? Яны ўжо год як не дабудоўваюцца. І справа тут 
не ў крызісе. Славянскабрацкая халява скончылася. Усё.

ПАВАЛ ДАНЭЙКА, ЭКАНАМІСТ: 

“КАНФЛІКТ У МЕЖАХ САЮЗА НЕПАЗБЕЖНЫ”
—  Мы  можам  паглядзець,  якія  фактары  вызначалі  поспех 

мытных саюзаў. Дык вось, усе паспяховыя мытныя саюзы ўзні
калі паміж краінамі, у якіх доля гандлю паміж сабой была досы
ць вялікай і яна альбо расла, альбо была стабільнай. Калі нядаў
на доля Расіі ў знешнім гандлі Беларусі складала 50%, то зараз 
яна ўжо менш за 40. А доля Казахстана ў беларускім гандлі 2%. 
І саюзы паміж краінамі, дзе доля ўзаемнага гандлю падае, былі 
няўстойлівымі — занадта мала стымулаў умацоўваць такі мыт
ны саюз, бо развіваюцца гандлёвыя кантакты па іншых напрам
ках. Другі момант — павінна быць сіметрычнасць эканомік, а не 
асіметрычнасць.  У  нас  абсалютна  розныя  інтарэсы  па  пытанні 
сыравіны: мы хочам купляць танную сыравіну, а яны хочуць пра
даваць дарагую. І канфлікт тут непазбежны.

Працяг тэмы чытайце на стар. 4 

ЯКАЯ БУДУЧЫНЯ Ў МЫТНАГА САЮЗА 
БЕЛАРУСІ, КАЗАХСТАНА І РАСІІ?

А.Лукашэнка, Н.Назарбаеў і У.Пуцін для фатакарэспандэнтаў 
усміхаюцца

Мытны саюз Расіі, Беларусі і Казах-
стана не зможа запрацаваць на поў-
ную моц з 1 ліпеня 2010 года, як гэта 
меркавалася раней, заявіў прэм’ер-
міністр РФ Уладзімір Пуцін у інтэрв’ю 
міждзяржаўнай тэлерадыёкампаніі 
“Мир”.

Несупадзенні меркаванняў бакоў тычацца аўтамабіль-
най і авіяцыйнай прамысловасці, мытных пошлін, увозу 
тавараў фізічнымі асобамі для ўласных патрэб. Апошняя 
пазіцыя адчувальная для Казахстана, аўта- і авіяпрам — 
для Расіі, у той час як для Беларусі адчувальным пытан-
нем з’яўляюцца ўвазныя мытныя пошліны, у прыватнасці 
на нафту і нафтапрадукты.

БЕЛАПАН.

 ДЭ ФАКТА

Абодва  добра  ведаюць  аг
рарны сектар. Іншае пытанне, 
што  і  губернатары,  і  міністры 
ў  нас  з’яўляюцца  тэхнічны
мі  кіраўнікамі.  Гаварыць  аб 
фарміраванні  самастойнай 
палітыкі  ў  аграрнай  галіне  ці 
нейкай іншай проста не выпа
дае”.

І  Аляксандр  Ярашук,  і  вя
домы  магілёўскі  журналіст 
Генадзь Суднік  дастаткова 
высока ацэньваюць прафесій
ныя  і  асабістыя  якасці  яшчэ 
аднаго прызначэнца — Бары
са Батуры, які ў свой час кіра
ваў  Магілёўскай  вобласцю,  а 
зараз будзе кіраваць Мінскай. 
Ярашук перакананы, што пас
ля  Леаніда  Крупца,  былога 
кіраўніка Міншчыны, Б.Батура 
павінен  прыйсціся  даспадо
бы як тамтэйшай наменклату
ры, так  і простым жыхарам. А 
Г.Суднік успамінае Б.Батуру па 
яго  працы  на  Магілёўшчыне: 
“Батура  вельмі  інтэлігентны 
чалавек.  Размаўляў  са  сваімі 
падначаленымі  заўсёды  роў
ным  тонам.  Нельга  сказаць, 
што  ён  быў  суперпрафесіяна
лам  ва  ўсіх  галінах  эканомікі, 
але  ён  умеў  прыслухоўвацца 
да меркавання прафесіяналаў 
і ставіць іх на адпаведныя па
сады.  Можа,  таму  ён  кіраваў 
нашай вобласцю аж цэлых во
сем гадоў”.

Толькі  тут  трэба  нагадаць, 
што  Магілёўшчына  падчас 
апошняй прэзідэнцкай выбар
чай  кампаніі,  паводле  даных 
Цэнтравыбаркама,“выдавала” 
пад  90  (88,5%)  адсоткаў  пад
трымкі  Аляксандра  Лукашэн
кі.  Па  гэтым  паказчыку  магі
ляўчан  перасягнула  толькі 
суседняя  Гомельшчына  — 
90,3%!  Генадзь  Суднік  лічы
ць,  што  тут  мог  сыграць  і  той 
факт,  што  дзеючы  прэзідэнт  з 
Магілёўшчыны.  Як  бы  там  ні 
было, а “праколаў” з выбарамі 
Б.Батура  не  дапускаў  ніколі. 
Думаецца,  што  гэта  адыграла 
не  апошнюю  ролю  пры  яго 
прызначэнні  на  пасаду  стар
шыні Мінскага аблвыканкама.

УЖО “БЕЗУМОЎНА  
ПЕРАКАНАНЫ”

“Выбарчы”  фактар,  пэў
на,  меў  месца  і  ў  тым,  што 

Анатоль  Рубінаў  стаў  замест 
Б.Батуры  старшынёй  Савета 
Рэспублікі  Нацыянальнага 
сходу  краіны.  Адразу  пасля 
свайго  выбрання  на  гэтую 
высокую  пасаду  ён  публіч
на  заявіў:  “Гэтая  выбарчая 

кампанія  —  найважнейшая 
падзея  ў  жыцці  дзяржавы. 
Мы,  безумоўна,  перакананы 
ў  тым,  што  Аляксандр  Рыго
равіч  будзе  перавыбраны  на 
новы тэрмін, ён, несумненна, 
карыстаецца  падтрымкай 

пераважнай  большасці  на
шага  насельніцтва,  і  нейкіх 
канкурэнтаў тут не бачна”.

Анатоль  Паўлаў  не  бачыць 
станоўчых  момантаў  у  новым 
службовым  амплуа  спадара 
Рубінава:  “Менавіта  гэты  ча
лавек,  на  маю  думку,  адыграў 
вырашальную  ролю  пры  пе
раходзе  ад  12гадовага  на
вучання  на  11гадовае.  Гэты 
пераход быў вельмі балючым 
як  для  настаўнікаў,  так  і  для 
большасці  вучняў,  асабліва 
старшакласнікаў.  І  нават,  не 
пабаюся  высакамоўнасці,  для 
будучыні нашай краіны”.

Як  для  будучыні  краіны  ў 
цэлым, так  і для паспяховасці 
будучых прэзідэнцкіх выбараў 
А.Рубінаў  зробіць  усё  магчы
мае. Можна не сумнявацца.

ВІКТАР АЛЯШКЕВІЧ

Тэма нумара

Заканчэнне.  
Пачатак на стар. 1

ПЕРАДВЫБАРНЫЯ РАКІРОВАЧКІ

Міхаіл Русы нарадзіўся 
23 лістапада 1954 года ў 
вёсцы Вароніна Жыткавіц-
кага раёна Гомельскай 
вобласці. Закончыў Бела-
рускую сельскагаспадар-
чую акадэмію, Мінскую 
вышэйшую партыйную 
школу. Працаваў галоў-
ным аграномам, намес-
нікам старшыні і стар-
шынёй калгаса імя Леніна 
Жыткавіцкага раёна Го-
мельскай вобласці. Быў 
старшынёй камітэта па 
зямельнай рэформе і зем-
леўладкаванні пры Савеце 
Міністраў, міністрам пры-
родных рэсурсаў і аховы 
навакольнага асяроддзя, 
міністрам сельскай гаспа-
даркі і харчавання, савет-
нікам, кіраўніком аддзя-
лення пасольства Беларусі 
ў Санкт-Пецярбургу.

Прызначаны міністрам 
сельскай гаспадаркі і хар-
чавання.

АБ’ЕКТЫЎКА НА М.РУСАГА

Анатоль Рубінаў нарад-
зіўся 15 красавіка 1939 
года ў Магілёве. Закон-
чыў Белдзяржуніверсітэт 
(1961). Фізік. Акадэмік На-
цыянальнай акадэміі на-
вук Беларусі (1991, член-
карэспандэнт з 1984 г.), 
доктар фізіка-матэма-
тычных навук (1973), пра-
фесар (1980). Заслужаны 
дзеяч навукі БССР (1980). У 
2002—2006 гадах — стар-
шыня Вышэйшай атэста-
цыйнай камісіі Рэспублікі 
Беларусь. З 2006 года 
першы намеснік Кіраўніка 
Адміністрацыі Прэзідэ-
нта Рэспублікі Беларусь. 
31 кастрычніка 2008 года 
выбраны намеснікам стар-
шыні Савета Рэспублікі 
Нацыянальнага сходу ча-
цвёртага склікання.

Выбраны старшынёй 
Савета Рэспублікі Нацы-
янальнага сходу 4-га склі-
кання.

АБ’ЕКТЫЎКА НА А.РУБІНАВА

У 1970 годзе скончыў 
Беларускі політэхнічны 
інстытут.

З 1973 па 1979 год — на-
чальнік Ваўкавыскага кам-
біната камунальных прад-
прыемстваў упраўлення 
камунальнай гаспадаркі 
Гродзенскага аблвыканка-
ма. 1984—1987 — началь-
нік вытворчага ўпраўлен-
ня жыллёва-камунальнай 
гаспадаркі пры Гродзенс-
кім аблвыканкаме. 1990—
1999 — міністр жыллёва-
камунальнай гаспадаркі. У 
1999—2000 гг. — намеснік 
прэм’ер-міністра Беларусі. 
2000—2008 гг. — старшы-
ня Магілёўскага аблвы-
канкама. З 31 кастрычніка 
2008 года па 20 мая 2010 
года — старшыня Савета 
Рэспублікі Нацыянальнага 
сходу Беларусі 4-га склі-
кання.

Прызначаны губерна-
тарам Мінскай вобласці.

АБ’ЕКТЫЎКА НА Б.БАТУРУ

Пра гэта журналістам паведаміў сёння ў Пала-
це прадстаўнікоў старшыня Дзяржаўнага мыт-
нага камітэта Беларусі Аляксандр Шпілеўскі.

“Нашы  пазіцыі  і  пазіцыі  Казахстана  па
добныя, але Расія настроена на тое, каб увесці 
мытныя пошліны, якія дзейнічаюць у дачынен
ні  да  юрыдычных  асоб.  Мяркую,  праблема  не 
вырашыцца  з  1  ліпеня”,  —  сказаў  Аляксандр 

Шпілеўскі.
Такім чынам, гэтае пытанне будзе аформле

на  ў  якасці  выняткі  з  рэжыму  адзінай  мытнай 
тэрыторыі.

“Калі  не  дамовімся  пра  іншае”,  —  дадаў 
старшыня ДМК. 

Акрамя  таго,  хутчэй  за  ўсё,  застанецца  вы
ключэнне  наконт  нафты  і  нафтапрадуктаў,  бо 
расійскі бок не мяняе сваёй пазіцыі ў гэтым пы
танні, адзначыў Шпілеўскі.

ПОШЛІНЫ НА АЎТО З 1 ЛІПЕНЯ НЕ ЗМЕНЯЦЦА 

І ўраджай будзе цяпер багаты, і выбары – паспяховымі

Калісьці міністру замеж-
ных спраў СССР Андрэю 
Грамыку, беларусу па 
паходжанні, далі на 
Захадзе мянушку “Міс-
тэр Не”. Нагодай для 
гэтага паслужыла тое, 
што кіраўнік савецкай 
знешнепалітычнай уста-
новы адмоўна ставіўся 
да абсалютнай большас-
ці прапаноў ад іншых 
дзяржаў.

Апошнім  часам  на  ролю 
сучаснага “Містэра Не” можа 
прэтэндаваць  прэм’ер
міністр  Беларусі  Сяргей  Сі
дорскі.  Прычым  адмовы  ад 
яго  даводзіцца  атрымліваць 
ужо не Захаду, а Расіі.

Чарговае  гераічнае  суп
рацьстаянне  Сідорскага 
перавышаючым  сілам  саюз
нікаў  мела  месца  напрыкан
цы  мінулага  тыдня,  падчас 
перамоў у СанктПецярбургу 
наконт  Мытнага  саюза.  Там 
расійская  дэлегацыя  пры 
падтрымцы  казахскай  спра
бавала  ўладзіць  шэраг 
спрэчных  момантаў,  з  якімі 
найперш  не  пагаджаўся  афі

цыйны Мінск. Аднак...  “цвёр
да  трымаўся  юнак  на  дапро
се”:  на  ўсе  захады  з  боку 
партнёраў Сідорскі адказваў, 
што  спачатку  трэба  скасава
ць мытную пошліну на нафту, 
якую Расія экспартуе ў Бела
русь.

Як паведамляе газета “Ве
домости”,  адным  з  кульміна
цыйных  момантаў  сустрэчы 
была  прапанова  прэм’ер
міністра  Казахстана.  Карым 
Масімаў  заявіў,  што  ягоная 
краіна  гатова  адмовіцца  ад 
усіх  сваіх  патрабаванняў  да 
Мытнага  саюза  (абнуленне 
пошліны  на  імпарт  самалё
таў,  дазвол  фізічным  асобам 
увозіць  па  льготных  стаўках 
да  2  тон  замежнага  тавару 
і  г.д.),  калі  Беларусь  здыме 
прэтэнзіі  па  нафце.  Пасля 
хвіліннай  паўзы  Сідорскі  ад
казаў: “Не!”

У  выніку  нават  архітэктар 
Мытнага  саюза,  расійскі 
прэм’ер  Уладзімір  Пуцін, 
мусіў  прызнаць,  што  МС  не 
запрацуе  на  поўную  моц  з  1 
ліпеня  гэтага  года  (як  мер
кавалася  раней)  праз  “ад
чувальныя  супярэчнасці” 
паміж  ягонымі  ўдзельнікамі. 
Спрэчныя  моманты  нібыта 

перакінулі  на  дапрацоўку  ў 
экспертных  групах.  Аднак 
відавочна,  што  рашэнне  па 
галоўнай  праблеме  (пошлі
на  на  нафту)  можа  прыняць 
толькі Крэмль. А той не хоча 
саступаць беларускаму боку, 
бо  цана  пытання  вымяраец
ца ў мільярдах долараў.

“Сёння  стаіць  пытанне,  як 
пахаваць  Мытны  саюз  такім 
чынам, каб не выглядаць яго
ным  магільшчыкам”,  —  так 
ацэньвае сітуацыю ў інтэрв’ю 
“Ежедневнику”  эканаміст 
Сяргей Чалы. На ягоную дум
ку,  Мытны  саюз,  па  сутнасці, 
—  гэта  насамрэч  не  мытны 
саюз,  а  трохбаковае  пагад
ненне,  скіраванае  на  абаро
ну Расіі ад імпарту.

З  гэтай  прычыны  Масква 
ўсётакі вельмі не хоча адмаў
ляцца  ад  такой  прывабнай 
для  сябе  ідэі.  Нават  разгля
даецца  варыянт  стварэння 
Мытнага  саюза  без  Беларусі. 
Як  у  дзіцячай  лічылачцы:  “Б” 
прапала...”.  Але  “на  трубе”  ў 
гэтым  выпадку  застануцца 
толькі  “Р”  і  “К”.  А  гэта  ўжо 
зусім  іншая  песня  —  па  сут
насці, звычайнае пагадненне 
паміж дзвюма дзяржавамі.

Ва ўсёй гэтай гісторыі шэ

раговых  беларусаў,  бадай, 
больш за ўсё хвалюе тое, што 
будзе  з  пошлінамі  на  ўвоз 
легкавікоў.  Нагадаем,  што 
Крэмль,  спрабуючы  ўратава
ць “АўтаВАЗ”, настойвае, каб 
Беларусь і Казахстан паднялі 
стаўкі да расійскага ўзроўню. 
Часткова  сваёй  мэты  мас
коўскія  чыноўнікі  дамагліся. 
З 1 студзеня Беларусь істотна 
павысіла мытную пошліну на 
імпарт  легкавікоў  для  юры
дычных  асоб.  Што  да  пры
ватных  грамадзян,  то  для  іх 
гадзінай “Ч” спачатку павінна 
было  стаць  1  ліпеня.  Аднак 
усю вясну прадстаўнікі бела
рускіх  улад  сцвярджалі,  што 
і  пасля  гэтай  даты  пошліна 
захаваецца  на  папярэднім 
узроўні.

Цяпер  высвятляецца, 
што  калі  Масква  пойдзе  на 
саступкі  ў  справе  з  мытнай 
пошлінай на нафту, то і Мінск 
гатовы  перагледзець  сваё 
стаўленне  да  імпарту  лег
кавікоў. Паколькі бакі не здо
лелі  дамовіцца  наконт  умоў 
паставак “чорнага золата”, то 
і  сітуацыя  з  аўтамабілямі  за
стаецца няпэўнай. Аднак ужо 
відавочна,  што  кіраўніцтва 
краіны гатова ахвяраваць ін
тарэсамі простых грамадзян, 
каб  вярнуць  свае  нафтавые 
звышпрыбыткі.

ВАЛЯНЦІН СЫЧ

“Б” ПРАПАЛА?

У  будынку  былога  калегіу
ма езуітаў у Оршы, дзе больш 
як 200 гадоў (у тым ліку і за са
вецкім часам) была турма, ця
пер  месцяцца  гарадскія  куль
турніцкія  ўстановы.  Усе  яны 
разам  нядаўна  зладзілі  праг
раму “Ноч у музеі”, і білеты на 
яе аршанцы раскупілі яшчэ ці 
не за тыдзень.

“Будынак езуіцкага калегіу
ма, узведзены ў XVII стагоддзі, 
адрэстаўраваны пасля “турэм
нага мінулага” тры гады назад, 
проста не зможа ўмясціць усіх 
жадаючых”,  —  з  роспаччу  ка
залі  супрацоўнікі  аршанскіх 
музеяў,  якія  падрыхтавалі 
пазнавальназабаўляльную 
праграму.

Спачатку было прададзена 
500  білетаў,  потым  яшчэ  каля 
сотні,  і  гэта  без  уліку  пэўнай 
колькасці  бясплатных  запра
шэнняў,  раздадзеных  у  роз
ных гарадскіх установах. Тым, 
хто прыйшоў у касу да пачатку 
праграмы,  білетаў  проста  не 
хапіла,  ім  давялося  чакаць, 
пакуль  пэўная  колькасць  на

ведвальнікаў  не  пакіне  гіста
рычны будынак, паглядзеўшы 
экспазіцыі,  прэзентацыі  і  ат
ракцыёны.

У музейным інтэр’еры раз
мясцілася  “Школа  езуітаў”, 
дзе  жадаючыя  маглі  паспра
баваць  напісаць  колькі  слоў 
на лаціне атрамантам і гусіны

мі  пёрамі.  Аматарам  гісторыі 
была  прапанавана  віктарына 
“Невядомыя  артэфакты”:  экс
пазіцыя  змяшчала  прадметы, 
аб  прызначэнні  якіх  неаб
ходна  было  здагадацца.  Суп
рацоўнікі  аршанскіх  музеяў 
вырашылі,  што  ноч  у  стара
жытных мурах перадусім міс

тычная,  таму  наведвальнікам 
усюды  сустракаліся  чорныя 
“каты”  і  “коткі”  —  валанцё
ры  з  аршанскіх  вучэльняў, 
прычым хлопцам  і дзяўчатам 
дужа  падабалася  іх  “амплуа”. 
Зрэшты,  ператварыцца  ў 
“котку”  мог  кожны  —  для  гэ
тага  працавала  адмысловая 
“Майстэрня  магічнай  прыга
жосці”. 

Пра тое, што чакаць наступ
най  “Ночы  ў  музеі”  аршанцы 
будуць  увесь  год,  сведчыць  і 
колькасць сёлетніх наведваль
нікаў — да 700 чалавек, і поў
ны  аншлаг  пры  дастаткова 
высокім  кошце  ўваходнага 
білета  —  сем  з  паловай  ты
сячы рублёў. Для параўнання: 
білет на падобную праграму ў 
Віцебскім  краязнаўчым  музеі 
каштаваў  5  тысяч  рублёў,  але 
наведвальнікаў  сабралася  не 
больш за 150 чалавек.

NN.BY

НАЧНЫ АНШЛАГ У ТУРМЕ

У “котку” мог ператварыцца кожны

На яе месца прызначаны новы суддзя 
— Аляксандр Хадановіч.

Нагадаем,  што  каля  двух  гадоў  таму 
кіраўнік  дзяржавы  публічна  даручыў 
старшыні  Вярхоўнага  суда  Валянціну 
Сукалу  звольніць  з  пасад  суддзяў  Але-
ну Ільіну, Валерыя Есьмана і Таццяну 
Паўлючук. Усе яны, паводле слоў кіраўні
ка  дзяржавы,  аказаліся  замешанымі  ў 
карупцыйным  скандале  разам  з  праку
рорам  Мінскай  вобласці Міхаілам Сне-
гіром.

“Якую, вы думаеце, пазіцыю занялі суд-

дзі Ільіна, Есьман, Паўлючук? Суддзя Ільі-
на ўзгадняла па тэлефоне са Снегіром 
паслядоўнасць сваіх дзеянняў, а Есьман 
і Паўлючук прымалі рашэнне налажы-
ць спагнанне на наймальніка кватэры 
Сідаровіча за нібы самавольную перап-
ланіроўку кватэры”,  —  адзначыў  тады 
Лукашэнка.

Літаральна  праз  некалькі  месяцаў 
пасля  той  скандальнай  антыкарупцый
най  нарады  з’явіўся  ўказ  Лукашэнкі  аб 
вызваленні з пасады намесніка старшыні 
і  суддзі  суда  Цэнтральнага  раёна  Мінска 

Алены  Ільіной.  Праўда,  яе  звальненне 
прайшло ціха  і без скандалаў — у прэзі
дэнцкім  указе  напісана,  што  яна  сышла 
па  ўласным  жаданні.  Да  крымінальнай 
адказнасці Алену Аляксандраўну ніхто не 
прыцягваў.

Былы суддзя, а цяпер вядомы праваа
баронца  Гары Паганяйла  не  здзіўлены 
тым,  што  суддзяў  так  не  і  звольнілі  і  не 
пакаралі.

—  І  Есьман,  сапраўды,  дагэтуль 
спакойна  працуе,  —  гаворыць  Гары 
Пятровіч. — Гэта сведчыць толькі аб ад
ным:  беларускія  суды  надта  падобныя 
на  кішэнныя.  І  царгаспадар  спачатку 
моцна  выказаўся  на  іх  адрас,  але  кан
чатковага  рашэння,  тым  не  менш,  так  і 
не прыняў. Хаця, па сутнасці, падобныя 
выказванні кіраўніка дзяржавы дыскрэ
дытуюць  суддзяў,  і  людзям,  якія  заме
шаны ў карупцыйных скандалах, проста 
непрыстойна  выконваць  свае  абавязкі 
далей.  У  нармальным  грамадстве  такія 
суддзі  самі  папрасіліся  б  у  адстаўку, 
нават  калі  іх  ніхто  не  гоніць.  Альбо  за
патрабавалі  б  ад  кіраўніка  дзяржавы 
сатысфакцыі: маўляў, раз зняважылі нас 
на  ўсю  краіну,  дык  дакажыце,  што  мы 
насамрэч  карупцыянеры,  а  не  —  дык 
гэтак жа публічна прасі прабачэння. Ад
нак судзі маўчаць. Значыць, іх усё зада
вальняе...

ДАР’Я КАВАЛЕНКА

— Так, вы не памыляецеся, 
брат Ірыны Абельскай Андрэй 
Пастаялка таксама медык. Ужо 
даволі  працяглы  час  ён  пра
цуе ў аддзяленні рэнтгеналогіі 
дзяржаўнай  установы  «Рэс
публіканскі  клінічны  меды
цынскі цэнтр». У чэрвені 2005 
года ён атрымаў ступень кан

дыдата  медыцынскіх  навук. 
Тэма яго кандыдацкай — «Па
раўнальны аналіз эфектыўнас
ці выкарыстання стэнтаў з ле
кавым  пакрыццем  і  без  яго  ў 
хворых на ішэмічную хваробу 
сэрца пры адна і мнагасасуд
зістым  стэназаванні  каранар
ных  артэрый».  Гэтую  працу 

брат  Ірыны  Абельскай  выка
наў  у  Беларускай  медыцынс
кай акадэміі паслядыпломнай 
адукацыі,  але  абараняўся 
чамусьці  ў  Расійскім  карды
ялагічным  навуковавытвор
чым  комплексе  Міністэрства 
аховы  здароўя  і  сацыяльнага 
развіцця  Расійскай  Федэра
цыі.

У  траўні  2006  года  Андрэй 
Пастаялка  прайшоў  працэ
дуру  настрыфікацыі  ў  бела
рускім  ВАКу  —  яго  дыплом 
кандыдата  навук  афіцыйна 
прызнаны і ў Беларусі.

Ужо некалькі гадоў Андрэй 
Сцяпанавіч  працуе  над  до

ктарскай дысертацыяй (інфар
мацыя  пра  гэта  змешчана  на 
сайце “лечкамісіі”).

Дарэчы,  у  інтэрнэце  праз 
пошукавікі  можна  без  вялікіх 
цяжкасцей знайсці некаторыя 
навуковыя публікацыі Андрэя 
Пастаялкі  і  яго  пляменніка  — 
старэйшага сына Ірыны Абель
скай  Дзмітрыя,  які  вучыўся 
ў  Беларускім  дзяржаўным 
медыцынскім  універсітэце.  У 
2008  годзе  праца  Дзмітрыя 
Абельскага была нават у спісе 
аўтараў  навуковых  прац,  якія 
атрымалі  першую  катэгорыю 
на  Рэспубліканскім  конкурсе 
навуковых прац студэнтаў вы
шэйшых навучальных устаноў 
Беларусі.

АЛЕНА ГІЛЬ

ХАЧУ СПЫТАЦЬ

БРАТ ІРЫНЫ АБЕЛЬСКАЙ ВЯДЗЕ ПРЫЁМ
Не так даўно ў адной з незалежных газет чытаў інфарма-

цыю пра тое, што галоўны ўрач Рэспубліканскага клінічна-
га медыцынскага цэнтра пры Кіраўніцтве справамі прэзі-
дэнта Ірына Абельская рыхтуецца да абароны доктарскай 
дысертацыі. Ведаю, што ў яе есць родны брат, які, здаецца, 
таксама медык. Дзе ён працуе, чым займаецца? Ці можна 
запісацца да яго на прыём?

Васіль ЦЯРЫНСКІ, Брэсцкая вобласць.

Суддзя Валерый Есьман, якога А.Лукашэнка абвінаваціў у карупцыі і даручыў вызваліць з па-
сады, па-ранейшаму працуе ў судзе Цэнтральнага раёна Мінска. Цяпер ён займаецца справай 
вядомага ў мінулым прадпрымальніка Васіля Стасюка, які быў на Беларусі першым уладаль-
нікам 600-га “мерсэдэса”. А суддзя Таццяна Паўлючук, у прафесійнасці якой таксама вельмі 
сумняваўся кіраўнік дзяржавы, не так даўно сышла ў сацыяльны адпачынак.

ЧАМУ СУДДЗІ НЕ ПАТРАБУЮЦЬ 
САТЫСФАКЦЫІ

Напрыканцы  2008  года  Лукашэнка 
запатрабаваў  ад  старшыні  Камітэта 
дзяржкантролю  Зянона  Ломаця  і  гене
ральнага  пракурора  Рыгора  Васілевіча 
“правесці  праверку  законнасці  выдзя
лення”  тады  яшчэ  пракурору  Мінскай 
вобласці  Міхаілу  Снегіру  “зямельнага 
ўчастка ў раёне Цнянскага вадасховіш
ча  і  будаўніцтва  там  асабняка  на  пад
стаўную асобу”.

“Пры адсутнасці пацвярджальных фі
нансавых дакументаў асабняк перадаць 
ва  ўласнасць  дзяржавы  для  наступнай 
перадачы  яго  шматдзетнай  сям’і  альбо 
для выкарыстання па іншым прызначэн
ні”, — сказаў Лукашэнка.

Згодна  з  прысудам  Вярхоўнага  суда, 
абвешчаным  Міхаілу  Снегіру,  катэдж  на 
беразе  Цнянскага  вадасховішча  ў  яго 
канфіскавалі.  Значыць,  у  хуткім  часе 
туды  пераселіцца  шматдзетная  сям’я. 
Праўда, сын Міхаіла Снегіра Вадзім гаво
рыць, што  дом  непрыдатны  для  сталага 
пражывання.

“Там  яшчэ  шмат  чаго  трэба  дарабіць 
і нават дабудаваць”, — гаворыць Вадзім 
Снягір.  Ён  таксама  кажа,  што  не  ведае, 
хто  зараз  займаецца  катэджам,  да  бу
даўніцва  якога  меў  дачыненне  ягоны 
бацька.

“Мяне  туды  не  цягне”,  —  гаворыць 
Вадзім Снягір.

 ДАРЭЧЫ

КАТЭДЖ СНЕГІРА АДДАДУЦЬ МНАГАДЗЕТНАЙ СЯМ’І?

СМІ  паведамілі  пра  гэтую 
падзею  ў  інфармацыйна
пазітыўным  рэчышчы,  аднак 
амаль  ніхто  не  ўзгадаў  пра 
ідэалагічны падтэкст і праігна
раваны ўладамі грамадскі пра
тэст, без якіх ацэнка згаданага 
праекта  не  ўяўляецца  магчы
май.  У  сітуацыі  разбіраўся 
карэспандэнт “Тут і цяпер”.

А ІНІЦЫЯТАРЫ ХТО?
Нагадаем, што помнік геро

ям вайны 1812 года ў Полацку 
расійскія  ўлады  ўсталявалі  ў 
1850 годзе. Манумент па пра
екце архітэктара Фіксена ўяў
ляў сабой піраміду, увенчаную 
купалам  з  пазалочаным  кры
жам.  Вакол  яе  стаялі  восем 
чыгунных калон з купаламі ды 
пазалочанымі арламі. Усё гэта 
знаходзілася  на  пастаменце 
цыліндрычнай формы. Вышы
ня помніка складала 23,7 мет
ра, а важыў ён 221 тону. У 1932 
годзе  бальшавікі  дэманціра
валі полацкі помнік і адправілі 
яго на пераплаўку. Гэткі ж лёс 
чакаў  тыпавыя  манументы 
яшчэ ў пяці гарадах. Некрану
тым застаўся толькі смаленскі.

Першыя  размовы  аб  уз
наўленні  рэлікта  Расійскай 
імперыі  пачаліся  яшчэ  на
прыканцы  1980х.  Нарэшце  ў 
чэрвені  2006га  на  30й  сесіі 
Парламенцкага  сходу  Саюза 
Беларусі  і Расіі, што праходзі
ла  ў  Полацку,  было  прынята 
рашэнне аднавіць помніккап
ліцу  на  тым  жа  самым  месцы, 
дзе ён стаяў 80 гадоў таму.

Ініцыятарамі  ўзнаўлен
ня  помніка  выступілі  камісія 
Парламенцкага  сходу  Саюза 
Беларусі і Расіі па сацыяльнай 

палітыцы,  навуцы,  культуры  і 
гуманітарных пытаннях, Мініс
тэрства  культуры  Беларусі, 
мясцовыя органы выканаўчай 
улады ў Беларусі. Падтрымалі 
ініцыятыву  Маскоўскі  патры
ярхат  РПЦ,  Міністэрства  аба
роны Расіі, Дзяржсакратарыят 
Рады  бяспекі  Беларусі  і  Бела
рускае грамадскае аб’яднанне 
ветэранаў.

Кошт  аб’екта  —  больш  як 
44  мільёны  расійскіх  рублёў, 
якія  выдаткоўваліся  на  бу
даўніцтва  з  бюджэту  Саюзнай 
дзяржавы,  таксама  грошы 
браліся з мясцовых бюджэтаў 
Беларусі.

Першапачаткова  плана
валася  ўсталяваць  помнік  да 
200годдзя  рускафранцузс
кай  вайны  (2012  год),  аднак 
грошы  выдзелілі  ўжо  летась, 
і  ў  жніўні  2009га  Рэспублі
канская  мастацкаэкспертная 
рада  па  манументальным  і 
манументальнадэкаратыў
ным  мастацтве  аднагалосна 
зацвердзіла  эскізны  праект. 
У  лістападзе  пачаўся  мантаж 
элементаў канструкцыі.

“ТУТ БОЛЬШ НЕ ІМПЕРЫЯ”
“У  Расіі  ёсць  помнікі,  якімі 

ўшанаваны  яе  вайскоўцы  ча
соў вайны 1812 года. За грошы 
расійскага  ваеннага  ведамс
тва  і  беларускага  падаткапла
цельшчыка  адбудоўваецца 
такі  ж  у  Полацку,  —  ішлося  ў 
адозве,  распаўсюджанай  ле
тась  грамадскай  ініцыятвай. 
—  Аднаўленне  яшчэ  аднаго 
такога  помніка  на  тэрыторыі 
незалежнай  Беларусі  не  нясе 

гістарычнай  справядлівасці 
ў  адносінах  да  беларускага 
народа.  Тут  даўно  ўжо  не  тэ
рыторыя  Расійскай  імперыі. 
Агульнавядома,  што  белару
сы ваявалі на той вайне як на 
расійскім, так і на французскім 
баку. Таму, на наш погляд, не
абходна  ўвекавечыць  і  бела
русаў з войска Напалеона. Так 
што,  будзем  прасіць  таксама 
французаў,  каб  яны  паставілі 
тут свой помнік?”

«Напалеонаўская  аванту
ра  вылілася  для  Беларусі  ў 
мільён  ахвяраў,  якія  загінулі 
ў  баявых  дзеяннях,  сканалі 
ад голаду  і эпідэмій. 50 тысяч 
беларускіх  рэкрутаў  ваявалі 
ў  расійскім  войску,  25  тысяч 
(тыя, хто ўскладаў на Напалео
на  спадзевы  на  аднаўленне 
Рэчы  Паспалітай)  —  на  фран
цузскім  баку,  —  распавёў 
карэспандэнту  “Тут і цяпер” 
пісьменнік,  найлепшы  знаўца 
полацкай  гісторыі  Уладзімір 
Арлоў. — Менавіта таму я быў 
супраць  аднаўлення  помніка, 
які падкрэсліваў бы каланіяль
ны  вобраз  Беларусі  ў  складзе 
Расійскай імперыі”.

На  думку  Уладзіміра  Арло
ва,  разумным  было  б  напіса
ць  на  мемарыяле  наступнае: 
“Воінам  (ваярам)  1812  года». 
Грамадская  ж  ініцыятыва  вы
ступіла  з  прапановай  заміж 
помніка  героям  рускафран
цузскай  вайны  ўсталяваць 
помнік  беларускім  героям, 
якія ў розныя часы ахвяравалі 
сабой  дзеля  Бацькаўшчыны: 
“Гэты  помнік  будзе  аднолька
ва  блізкі  як  сівому  ветэрану 
апошняй вайны, так  і малень
каму школьніку, які толькі па
чаў вывучаць гісторыю родна
га краю».

На  жаль,  пратэсты  полац
кай  грамадскасці  былі  неш
матлікімі,  нескаардынаваны
мі  ды  нягучнымі.  У  сталіцы 
сітуацыяй  вакол  узнаўлення 
прамаскоўскага  помніка  ў 
найстаражытнейшым  горадзе 
краіны, як падалося, наогул не 
зацікавіліся.  Апроч  некалькіх 
выказванняў  у  незалежных 
СМІ  славутых  палачан  і  ваен
ных  гісторыкаў  прыгадаць 
няма чаго.

Як  вынік  —  поўнае  ігнара
ванне  полацкімі  ўладамі  vox 
populi,  што,  праўда,  здараец
ца не ўпершыню.

На  ўрачыстым  адкрыцці 
помнікакапліцы  героям  Ай
чыннай  вайны  1812  года  на
меснік  старшыні  расійскай 
Дзяржаўнай  думы  Аляксандр 
Бабакоў  гаварыў  пра  “агуль
нае  свята  для  народаў  Бела
русі  і  Расіі”:  “Гэта  сведчанне 
таго,  што  ў  нас  няма  намераў 
перакройваць нашу агульную 
гісторыю”.

У  1563  годзе  падчас  Інф
ляндскай  (Лівонскай)  вайны 
войска  Івана  Жахлівага  заха
піла  Полацк,  знішчыўшы  ўсё 
неправаслаўнае  насельніцтва 
горада  і  сагнаўшы  50  тысяч 
палачанаў у маскоўскае рабс
тва. У 1705 годзе расійскі цар 
Пётр  І  спаліў  Сафійскі  сабор. 
Гэта  таксама  наша  агульная 
гісторыя!

САМУІЛ ЖЫТЛОЎСКІ, 
ПОЛАЦК.

У ПОЛАЦКУ АДКРЫЛІ  
ІМПЕРСКІ ПОМНІК
21 траўня на плошчы Сва-
боды ў Полацку ў рамках 
святкавання 1148-год-
дзя горада адбылася 
цырымонія адкрыцця 
помніка-капліцы героям 
вайны 1812 года, які ўжо 
быў некалі ўсталяваны 
ўладамі Расійскай імпе-
рыі, а потым знішчаны 
бальшавікамі.

СТОП, СУВОРАЎ! 
Дарэчы, узнаўленне мемарыяла ў Полацку — бадай, 

адзіны выразна праімперскі праект, рэалізаваны ў Бела-
русі за апошні час. 

У 2007 годзе ў Кобрыне пачалося было будаўніцтва 
храма-помніка ў гонар расійскага палкаводца Суворава, 
які кіраваў крывавым задушэннем у Беларусі нацыяналь-
на-вызваленчага паўстання Тадэвуша Касцюшкі. Аднак 
пасля шматлікіх скаардынаваных пратэстаў грамадскасці 
мясцовыя ўлады і царква ад гэтай задумы адхрысціліся.

 ДАРЭЧЫ

Імперскія помнікі прайшлі!



726.05.10-2.06.10 г.
З жыцця рэгіёнаў

Першымі  далі  справазда
чу  раёны,  якія  размешчаны 
бліжэй  за  іншых  да  абласнога 
цэнтра: Бялыніцкі, Круглянскі і 
Шклоўскі.  З  Магілёвам  іх  звяз
ваюць добрыя дарогі, чыгунка, 
надзейная  сувязь.  Няма  ў  гэ
тых  раёнах  недахопу  кваліфі
каванай  рабочай  сілы,  а  тым 
больш  спецыялістаў.  Шпаркае 
будаўніцтва  жылля  і  жывёла
гадоўчых  комплексаў  на  сяле 
(толькі  ў  Шклоўскім  раёне  іх 
узводзіцца  11,  з  якіх  больш  за 
палову  ўжо  эксплуатуецца) 
павінна  было  забяспечыць 
значны прагрэс раёнаў ва ўсіх 
прагнозных паказчыках.

Аднак  чалавек,  як  гаво
рыцца,  мяркуе,  а  ўсё  па  сваіх 
месцах  расстаўляюць  рэаль
ныя вынікі. А яны такія: ні ад
зін  з  трох  названых  раёнаў 
прагнозных  паказчыкаў  у  ас
ноўных, уважліва кантралява
ных галінах не выканаў.

ПА БЯЛЫНІЦКІМ РАЁНЕ
Тут  не  атрымалася  за

бяспечыць  запланаваных 
паказчыкаў  па  валавой  пра
дукцыі  сельскай  гаспадаркі. 
Не  справіўся  раён  і  з  дасяг
неннем  росту  рознічнага  та
вараабароту  па  ўсіх  каналах 
рэалізацыі.  Не  ўдалося  такса
ма  прыцягнуць  інвестыцыі  ў 
асноўны  капітал  арганізацый, 
якія  падпарадкаваны  мясцо
вым  Саветам  дэпутатаў  і  мяс
цовым  выканаўчым  органам. 
Найбольш  балюча  на  людзях 
адбілася  тое,  што  ў  раёне  не 
выкананы  паказчык  па  росце 
заработнай  платы.  Прабле
мы  з  павышэннем  заробкаў  у 
першым квартале года востра 
стаялі і не былі пераадолены ў 
27  арганізацыях  з  38  (што,  як 
няцяжка  падлічыць,  складае 
больш за 75 адсоткаў).

Прысутным  на  выніковым 
пасяджэнні  райвыканкама 
моцна  “папала”  ад  старшыні 
Камітэта  дзяржаўнага  кант
ролю  краіны  Зянона  Ломаця 
(“любіць”  ён  Магілёўшчыну). 
У  сваім  грунтоўна  падрых
таваным  выступе  ён  рэзка 
крытыкаваў  раён  за  правалы 
ў  вытворчасці  прадукцыі  пра
мысловых  прадпрыемстваў, 
невыкананне  планаў  па  вы
творчасці  тавараў  спажывец
кай  наменклатуры,  слабую 

працу  раённай  будаўнічай 
галіны.  Асобным  радком  праз 
увесь выступ старшыні вышэй
шага кантрольнага органа пра
ходзіла “слабая праца чыноўні
каў  усіх  узроўняў  з  людзьмі”. 
У  якасці  пацвярджэння  была 
абрана  сістэма  збору  лішкаў 
малака  ў  насельніцтва  як  най
важнейшага стымулу ў развіц
ці прыватных гаспадарак.

Факты няўвагі да гаспадар
чапрыватных  патрэб  людзей 
з боку адміністрацый гаспада
рак,  аддзелаў  і  ўпраўленняў 
райвыканкама  былі  адзнача
ны ў дзясятках населеных пун
ктаў і ахоплівалі такія пытанні, 
як  несвоечасовая  і  няякасная 
закупка  малака,  невыдзялен
не  сена  на  прыватную  свойс
кую жывёлу ў абмен на малако 
і мяса, недахоп месцаў выпасу 
прыватных кароў.

ПА КРУГЛЯНСКІМ РАЁНЕ
На  падвядзенні  вынікаў 

першага  квартала  года  ў 
Круглым  прысутнічаў  прад
стаўнічы  дэсант:  намеснік 
старшыні  Палаты  прадстаўні
коў Валерый  Іваноў  (днямі ён 
стаў намеснікам старшыні Мін
скага  аблвыканкма  —  рэд.), 
намеснік  старшыні  Камітэта 
дзяржкантролю  Аляксандр 
Агееў, старшыня абласнога ка
мітэта  кантролю  Лідзія  Чыгір. 

Аблвыканкам  прадстаўляў 
начальнік  упраўлення  аргані
зацыйнакадравай  работы 
Аляксандр Сіваеў.

Намеснік  старшыні  Круг
лянскага  райвыканкама  Ва
лянцін Герман прызнаўся, што 
ўсе  суб’екты  гаспадарання  ў 
раёне  не  выкарысталі  “сваіх 
магчымасцей”  па  павышэнні 
эфектыўнасці  працы.  Аднак 
пра  якія  магчымасці  гавор
ка,  не  сказаў.  Выглядала  гэта 
не  больш  як  “дзяжурнае” 
прызнанне, да якога нашы на
чальнікі ўсіх узроўняў прызвы
чаіліся падчас трымання спра
ваздач.  А  вось  пра  шчыры 
аналіз сітуацыі і высноў на яго 
падставе  даўненька  не  чува
ць  у  нашых  краях.  Здаецца, 
што розныя прагнозы і планы 
таксама складаюцца без уліку 
рэалій і абгрунтаванасці свай
го кожнага эканамічнага ці са
цыяльнага кроку. Куды там да 
стратэгіі,  калі  раён  больш  за 
год  знаходзіцца,  як  гаворыц
ца,  у  “падвешаным”  стане.  На 

пачатку  мінулага  года  тутэй
шы  старшыня  райвыканкама 
быў пераведзены ў Магілёўскі 
раён на такую ж пасаду, а кіра
ваць  Круглянскім  раёнам  на 
той  час  застаўся…  начальнік 
упраўлення  сельскай  гаспа
даркі Аляксандр Бутараў. Раён 
ад  часоў  кадравай  пераста
ноўкі  і  пачаў  “валіцца”.  Калі  б 
была ў нас іншая, а не “верты
кальная”  сістэма,  як  прызнаў
ся  нам  адукаваны  круглянскі 
жыхар  Аляксандр  Д.,  то  мяс
цовыя  дэпутаты  даўно  б  самі 
выйшлі з “кадравага тупіка”. 

ПА ШКЛОЎСКІМ РАЁНЕ
На  выніковым  за  першы 

квартал  пасяджэнні  райвы
канкама  канстатавалася,  што 
“эфектыўнасць  работы  народ
нагаспадарчага  комплексу 
раёна  працягвае  заставацца 
нізкай”. Не выкананы, у прыват
насці, прагнозныя паказчыкі па: 
а)  экспарце  тавараў,  б)  росце 
зарплаты,  в)  выпуску  прадук
цыі  прамысловасці,  г)  валавой 
прадукцыі  сельскай  гаспадаркі 
і  д)  платных  паслугах  насель
ніцтву.  Ад  сваёй  гаспадарчай 
дзейнасці 7 арганізацый раёна 
атрымалі  не  прыбытак,  а  толь
кі страты (альбо “звялі канцы з 
канцамі”).  Страт  набегла  ажно 
на  620  млн  рублёў  (летась  за 
той  жа  перыяд  гаспадарання 
страты вызначаліся сумай “уся
го”  185  млн).  Увогуле  рэнта
бельнасць  гаспадаркі  ў  раёне 
складае  адмоўную  велічыню  ў 
памеры 1,2 працэнта. Вярнуўся 
ў раён і такі адмоўны паказчык, 
з  якім  летась  асабліва  актыўна 
і  жорстка  змагаліся  ўсе  кант
рольныя органы краіны, — за
пасы гатовай прадукцыі. 

ПАДАГУЛЬНЕННЕ
Вось  такімі  былі  вынікі  “са

цыяльнаэканамічнага  развіц
ця” трох раёнаў Магілёўшчыны. 
Чаму  так  адбываецца?  Такое 
развіццё  ёсць  вынікам  мясцо
вых  недапрацовак  і  памылак, 
слабасці  мясцовых  кадраў 
альбо  гэта  вынік  самой  на
шай  “прагнознаэканамічнай” 
палітыкі,  якая  вызначае  кант
рольныя  паказчыкі,  але  не  за
бяспечвае ўмоў іх дасягнення?..

ІВАН БАРЫСАЎ

ТРЫ РАЁНЫ ЯК ІНДЫКАТАР 
РАЗВІЦЦЯ МАГІЛЁЎШЧЫНЫ

На Магілёўшчыне падвед-
зены вынікі сацыяльна-
эканамічнага развіцця за 
першы квартал 2010 года

Увогуле рэнтабельнасць 
гаспадаркі ў раёне 
складае адмоўную 

велічыню ў памеры  
1,2 працэнта.

Заснавальнік ТАА “Тут і цяпер”

Галоўны рэдактор А. Уласаў (email: info@svabodaby.net)

Адрас г. Мінск, вул. Касцюшкі, 18

Падпісана ў друк 21:45 26.05.10

Тыраж 299 экзэмпляраў

Адзін  з  удзельнікаў  прэс
канферэнцыі  (сам  журналіст) 
з  іроніяй  адказаў:  “Фінал  Лігі 
чэмпіёнаў  па  футболе”.  Калі 
яшчэ ўспомніць, што ў чэрвені 
пачнецца  футбольны  чэмпія
нат  свету,  дык  нас  сапраўды 
чакае цікавае лета.

Зразумела,  што  ў  кожным 
жарце ёсць доля жарту. Самы 
вядомы  жарт  на  гэтую  тэму 
належыць  даваеннаму  паслу 
СССР у Лондане Майскаму: ён 
сказаў,  што  ў  Англіі  не  будзе 
сацыялістычнай  рэвалюцыі 
да  таго  часу,  пакуль  там  ёсць 
футбол.

Трэба  ўсё  ж  прызнаць, 
што  названы  від  спорту  стаў 
неад’емнай  часткай  ХХга,  а 
цяпер  ужо  і  ХХІ  стагоддзя. 
Аднак  уся  сучасная  гісто
рыя  не  зводзіцца  да  гэтай 
любімай  мільёнамі  гульні.  На 
чэмпіянаце  свету  1974  года 
зборная  Галандыі  ўражвала 
сваім  “татальным  футболам”. 
(Праўда,  у  фінале  яна  ўсё  ж 
прайграла  гаспадарам  чэм
піянату  —  ФРГ.)  Але  раней  у 
тым  самым  годзе  ў  Заходняй 
Германіі  здарылася  падзея, 
якая надоўга прыцягнула ўва

гу  не  толькі  нямецкай,  але  і 
сусветнай прэсы і адсунула на 
другі план многія спартыўныя 
спаборніцтвы,  і  нават  войны: 
12  лютага  1974  года  ў  Фран
кфуртнаМайне  самалётам 
з  Масквы  быў  дэпартаваны 
расійскі пісьменнік Аляксандр 
Салжаніцын, арыштаваны КДБ 
у  сябе  ў  кватэры.  (Існавала 
папярэдняя  дамоўленасць 
паміж  савецкім  кіраўніцтвам 
і  канцлерам  Вілі  Брантам  аб 
тым,  што  ФРГ  прыме  ў  сябе 
нобелеўскага  лаўрэата.)  Аў
тара  “Архіпелага  ГУЛАГ”,  ужо 

выдадзенага тады на Захадзе, 
і яго сям’ю пазбавілі савецкага 
грамадзянства.

У Маскве Салжаніцын пакі
нуў сваё эсэ “Жыць без хлусні” 
(“Жить не по лжи”), якое адра
зу  пачало  распаўсюджвацца 
ў  самвыдаце.  Гэтае  эсэ,  як  і 
іншыя  яго  творы,  адыграла 
велізарную  ролю  ў  разбурэн
ні  таталітарызму  (не  блытаць 
з  “татальным  футболам”)  і  за
сталося жыць надоўга. Можна 
сказаць, што цяперашняя кам
панія  ў  Беларусі  пад  назвай 
“Гавары  праўду!”  ёсць  свайго 

роду  працягам  салжаніцынс
кага закліку жыць без хлусні.

Але  вернемся  да  фут
больнай  тэмы.  У  1978  годзе 
чэмпіянат  свету  праходзіў  у 
Аргенціне, дзе ў той час дзей
нічалі  “эскадроны  смерці”,  і 
апаненты  рэжыму  знікалі  ты
сячамі бясследна. Нягледзячы 
на  пратэсты  часткі  заходняй 
грамадскасці,  чэмпіянат  у 
дыктатарскай  краіне  адбыў
ся,  і  яе  зборная  стала  чэм
піёнам.  Сёння  ў  гэтай  краіне 
судзяць  былых  афіцэраў,  якія 
спрычыніліся  да  выкрадан
няў,  катаванняў  і  забойстваў 
людзей, — судзяць у тым ліку 
і  эксдыктатара  Хорхе  Відэлу, 
нягледзячы  на  яго  вялікі  ўз
рост.

Аргенцінскія  ж  майстры 
мяча  паранейшаму  дэманс
труюць на зялёных палях фут
больнае танга вышэйшага кла
са. Несумненна, свой клас яны 
пацвердзяць  і  сёлета.  Футбол 
і ў Афрыцы футбол. Хаця, калі 
б  дваццаць  гадоў  назад  нех
та  сказаў,  што  ў  ПАР  пройдзе 
чэмпіянат  свету  па  футболе, 
у  адказ  усе  толькі  пакруцілі  б 
пальцам ля скроні.

Некалі,  яшчэ  за  савецкім 
часам, быў такі жарт: што напі
шуць у будучых энцыклапеды
ях пра Брэжнева? — “Дробны 
палітычны дзеяч эпохі Сахара
ва  і  Салжаніцына”.  У  кожным 
жарце,  як  мы  памятаем,  ёсць 
толькі доля жарту.

Праз  дваццаць  гадоў,  я 
ўпэўнены,  у  Мінску  будзе 
вуліца Васіля Быкава, а па бе
ларускай  літаратуры  будуць 
праходзіць  паэзію  Уладзіміра 
Някляева. 

І  толькі  будучыня  беларус
кага  футбола  падаецца  мне 
абсалютна туманнай.

МАКСІМ ПЕШКА

ВУЛІЦА БЫКАВА,
АЛЬБО НЕ ФУТБОЛАМ АДЗІНЫМ…

На прэс-канферэнцыі ў 
Мінску з нагоды масавых 
вобыскаў і затрыманняў 
актывістаў грамадзян-
скай кампаніі “Гавары 
праўду!” прагучала, 
сярод іншых, пытанне 
“Якая падзея ці акцыя 
неўзабаве можа прыцяг-
нуць найбольшую ўвагу 
грамадства?”.

“Архіпелаг ГУЛАГ” напісаны даўно. А жывем часта па ілжы


